
Meeqqat atuarfianni atuartut akulliit ilinniarnissamut periarfissat assigiinngitsut qanoq 

atorneqarnissaannut atuartut ilisimasaasa annertusarnissaat siunertaralugu immikkut 

ittumik siunnersuinissat aallartinneqarnissaat aallartinniarlugit Naalakkersuisut 

peqquneqarnissaannik Inatsisartut aalajangiiffigisassaattut siunnersuut. Suliniutissaq ukioq 

2017-imi aallartinneqassaaq, paasisassarsiorlunilu angalanissanut, suliffeqarfinnut 

alakkarterinissanut suliffeqarfeqarfillu pillugu ilinniartitsinernut immikkut aaqqissukkanut 

aningaasanik kommuninit qinnuteqarfigineqarsinnaasunik pilersitsinissaq 

aaqqissorneqassalluni.  

(Inatsisartunut ilaasortaq – Naaja H. Nathanielsen, Attaviitsoq) 

 

Siumut sinnerlugu Inatsisartunut ilaasortap Naaja H. Nathanielsenip inatsisissatut siunnersuutaanut 

imaattumik oqaaseqassaagut. 

Siullermik meerartatta sapinngisamik amerlanerpaat meeqqat atuarfiannit naammassinermi 

kingorna ilinniarfinnut ingerlariaqqittarnissaannut sakkussaasinnaasunik ujartuilluni 

saqqummiussaqarneranut qujajumavugut. Oqartuarpugummi meerartatta meeqqallu atuarfiata 

pitsaanerpaamik ingerlanissaannut tamatta akisussaaqataasugut, taamatullu eqqarsaatersuuteqarneq 

ukkattariaqakkamik pingaartitsinerummat akisussaaqataarusunnermillu takutitsinerummat 

qujarullugu tiguneqartariaqarnera uanissaaq naqissuserparput. 

 

Inatsiartunut ilaasortaq meeqqat atuarfiata inuiaqatigiinni suliffeqarfinnut ilinniaqqiffissanullu 

sumiikkaluaruniluunniit ullumernit  atassusiinerulluni ingerlatsisariaqarneranik oqariartuuteqarpoq, 

nalunngilarput inuusuttorpassuit meeqqat atuarfianni ilinniarfinnut ingerlaqqissutaasinnaasunik 

naammaginartumik angusaqarsimanngitsut Piareersarfik  piginnaasanik qaffassaaqqiffittut 

atortaraat, naak piginnaasat meeqqat atuarfianni naammassineqareertussaagaluit. 

Ilinniartitaaneq tamakkiisumik isiginnittaaseqarluta assigiinngissutsillu tamaasa nalilersuinermi 

inissaqartillugit annertunerungaartumik aamma maani oqaluttarfimmiit 

oqalliseqatigiiffigisariaqarpavut, taamaaliornissaq utaqqisinneqaqqissinnaajunnaarpoq, tamatta 

peqatigiilluta susassaqartut aamma tikillugit oqallittariaqalerpugut. 



 

 

Nunasseriaatsitta siammasissutsittalu ukiuni nutaanerusuni ilinniartitaanikkut aamma 

piumasaqarfigaatigut, piumasaqarfigaatigut uagutsinnut tulluartumik nammitsinnillu 

piginnittuusutut misigissuseqarfigisatsinnik ilinniartitaanerup ilusilersuiffigeqqinnissaa.  

Meeqqat atuarfianni annertunerusumik suliffeqarfiit inuiaqatigiinni piusut pillugit kiisalu 

ilinniaqqiffissat pillugit siunnersuisarnerup sukumiinerusumik aallussinissaq siunnersuuteqartup 

ujartorpaa. Siunnersuuteqartuttaaq ujartorpaa sumiiffinni isorliunerusuni imaluunniit illoqarfinni 

mikinerusuni aturtut pitsaanerusumik illoqarfinnut anginerusunut paasisassarsiorlutik 

angalasarnissaannut periarfissat pitsaanerusariaqartut ataqatigiissaarinikkullu eqaannerusariaqartut. 

Ataatsimut isigalugu ilinniartitaaneq inuiaqatigiinnut inuuffigisanut tarrarsornerusoq 

peqataatitsinerusorlu siunnersuummi ujartuiffigineqarpoq. 

 

Naalakkersuisut akissuteqaatiminni oqariartuutigaat atuartut akulliit angajulliillu 

paasisassarsiorlutik angalasinnaanerisa pitsanngorsaavigineqartariaqarnerannik siunnerfeqarlutik 

Air Greenlandimik oqaloqateqarnertik aallartissimagaat. Suliffeqarfiit pisortat 

piginneqatigiiffigisaat taamaalillutik nunatsinni meeqqat naligiinnerusumik periarfissaqarlutik 

sumiiffinnut angalasinnaaneri tassuunakkut neriunartumik aqqutissiuunniarneqarlutik.  

Taamaaliornikkut atuartitsineq suliffeqarfiit, angalatitseqatigiiffiit kommunillu 

suleqatigiisinnerisigut siunertaq saqqummiunneqartoq pitsaanerusumik aqqutissiuukkumallugu. 

Taamak oqaaseqarluta siunnersuuteqartoq qutsavigalugu Naalakkersuisut allannguutissatut 

siunnersuutaannut inassuteqarluta oqariartuuteqarpugut. Saqqummiunneqartorlu 

ataatsimiitsitaliamut susassaqartumut ingerlateqqinneqarnissaa innersuussutigalugu. 

